
Hordhac 
 

Qoraalkani waa natiijada wajigii koowaad ee dib u eegista Dastuurka 
Dawlad Goboleedka Puntland, waana qoraal qabyo ah oo aan sina loogu 
qaadan karin inuu rasmi yahay. Qoraalkan waxaa loogu talaggalay in 
wajiga labaad ee dib u eegista Dastuurka lagu biiriyo talada Dadweynaha 
markaas ka dibna la horgeeyo xukuumadda Dawlad Goboleedka si ay 
ayaguna u goôaamiyaan nuqulka kama dambaysta ah ee la horgeynayo 
Golaha wakiillada Puntland inta aan loo bandhigin afti Dadweyne. 
 
Waxaan halkan ugu mahad celinayaa Dawlad Goboleedka Puntland oo 
fulinta hawshan goôaamisay, si weynna ugu hagar baxday. Waxaan kaloo u 
mahad celinayaa hayôadda Inter-peace oo wajiga koowaad ee hawshan 
gacan weyn ka geysatay dhaqaale ahaan iyo farsamo ahaanba.  
 
Ugu dambayantii, waxaan mahad ballaaran u celinayaa xubnaha Guddiga 
Dib U Eegista Dastuurka oo si weyn isaga xilsaaray xaqiijinta hadafkan 
iyo xoghayaha guddiga oo kaalin wax ku ool ah ka qaatay isku dubba 
rididda iyo diyaarinta Qoraalkan. 
 
Guddoomiyaha Guddiga Dib U Eegista Dastuurka 
Dawlad Goboleedka Puntland 
 
Maxamad Xasan Maxamed 

Madaxa I 
DAWLAD GOBOLEEDKA PUNTLAND IYO MABAADIôDA 

GUNDHIGGA U AH 

Qodobka 1aad 
MAGACA IYO HIMILADA 

1. Magaca Dawladdu waa Dawlad goboleedka Puntland ee Soomaaliya. 

2. Himilada Dawlad goboleedka Puntland waa taabbagelinta nidaam 
dawladeed oo ku dhisan wadatashi, dimoqraaddiyad, sinnaan iyo 
caddaalad bulsho oo waafaqsan  shareecada islaamka, una horseedi 
kara dadkeeda nabad iyo xasillooni waarta iyo horumar dhinac walba 
ah oo ku jihaysan kor u qaadidda heerka nololeed ee dhammaan 
muwaaddiniinta Puntland iyo ka qayb-qaadashada in himilooyinkaas 
ay gaaraan dhammaan dadka Soomaaliyeed. 

Qodobka 2aad 
SARRAYNTA SHARCIGA 

1. Sharciga ayaa ka sarreeya qof kasta. 

2. Dhammaan hayôadaha Dawladda iyo Dadweynuhuba waxay u 
hoggaansamayaan sharciga 

Qodobka 3aad 
HANNAANKA XUKUNKA 

1. Dawlad Goboleedka Puntland waa qayb ka mid ah Somaaliya, xil 
ayaana ka saaran hirgelinta  Dawlad Soomaaliyeed oo ku dhisan 
habka Federaaliga ah.  

2. Awoodaha Dawlad Goboleedka Puntland ay ku wareejin doonto 
dawladda Federaalka ah ee Soomaliya iyo xuquuqaha ay yeelanayso 
Puntland waxa ay ku imaanayaan wada xaajood dhexmara Dawladda 
Federaalka ah iyo Dawlad goboleedka Puntland. 

3. Inta laga dhammaystirayo Dastuur Federaal ah oo afti Dadweyne lagu 
meelmariyey, Puntland waxay lahaaneysaa awood Dawlad 
madaxbannaan.   

4. Talada kama dambaysta ah ee dalka waxaa leh dadweynaha waxayana 
u igmanayaan masôuuliyiin ay u xilsaartaan si sharciga waafaqsan. 

Masôuuliyiinta dalku waa adeegayaal shacbi xilkoodana waxay u 
gudan karaan oo keliya sida sharcigu farayo ama u bannayanayo. 

5. Qofna uma adeegsan karo  xukunka dalka dano u gaar ah, kumana 
takri fali karo gooni ahaantiis  

6. Hannaanka siyaasadeed ee dawladda waxaa gundhig u ah mabaadiôda:  
(a) Shareecada islaamka; 
(b) Dimuqraaddiyadda; 
(c) Maamul-wanaagga; 
(d) Wada-tashiga; 
(e)  Horumarinta hiddaha iyo dhaqanka  suubban 
(f) Danta guud oo laga horumariyo danta gaarka ah. 
(g) tartanka xisbiyada badan, iyo xukunka oo lagu baahiyo dhulka 

oo dhan. 

7. Puntland waxay aqoonsan tahay mabaadi'da aayo-ka-talinta 
ummadaha adduunka. 

8. Puntland waxay taageereysaa in khilaafaadka caalamiga ah, kuwa 
cusub iyo kuwii hore u jireyba, lagu dhammeeyo wada hadal iyo hab 
nabadeed. 

Qodobka 4aad 
DADKA 

1. Dadka Dawlad Goboleedka Puntland waa dadka leh jinsiyadda 
Puntland. 

2. Qof kasta oo u dhashay ama ku dhashay Puntland waxaa loo 
aqoonsanayaa inuu leeyahay jinsiyadda Puntland. 

3. Jinsiyadda waafaqsan faqradda labaad ee qodobkan waxaa 
dammaanad qaadaya sharciga.  

4. Sharci gaar ah  ayaa qeexaya sida lagu  heli karo ama lagu waayi karo 
jinsiyadda Puntland. 

Qodobka 5aad 
TIROKOOBKA 

1. Dadweynaha Punltland tobankii sanaba mar baa la tirokoobayaa. 

2. Sharci gaar ah ayaa tilmaami doona wakhtiga iyo habraaca 
tirakoobka. 

Qodobka 6aad 
DHULKA IYO SOOHDIMAHA 

1. Dhulka Puntland waxa uu  ka kooban yahay Gobollada Bari, Nugaal, 
Sool, Cayn, Heylaan, Karkaar, Gobolka Mudug oo laga reebay 
Deegaannada Hobyo iyo Xarardheere iyo Gobolka Sanaag oo laga 
reebay degmada Ceel-afweyn iyo waqooyi- galbeed ee degmada 
Ceerigaabo. 

2. Soohdimaha Puntland waa kuwii Gobollada iyo Degmooyinka ay ka 
kooban tahay la lahaayeen derisyadooda Jannaayo 1991 kii hor, isla 
markaas Puntland waxay soo dhoweyneysaa lana xaajooneysaa 
degmo iyo gobol kasta oo doonaya inay ku soo biiraan Puntland. 

3. Dhulka Puntland waxaa ku dhan hawada sare, berriga iyo dhulka 
hoostiisa, jiidda dhaqaalaha ee badda oo dhan 200 maylka badda ah 
oo ka bilaawda halka uu ku dhammaado hirka ugu dambeeya, 
waxaana masôuul ka ah dawladda. ¿ 

4. Midnimada dhulka Puntland waa muqaddas, lama kala qaybin karo 
lagumana xadgudbi karo. 

Qodobka 7aad 
AFKA 

Afka-Soomaaligu waa afka rasmiga ah ee Dawlad goboleedka Puntland, 
afka Carabiguna waa kan labaad.. 

Qodobka 8aad 
DIINTA 

1. Diinta Islaamku waa tan qur ah ee Dawlad goboleedka Puntland ee 
Soomaaliya. 

2. Diin aan tan Islaamka ahayn laguma fidin karo dalka Puntland. 

3. Qawaaniinta iyo dhaqanka bulshadana waxaa saldhig u ah diinta 
Islaamka. 

Qodobka 9aad 
MAGAALO MADAXDA 

1. Magaalo madaxda Dawlad goboleedka Puntland waa Magaalada 
Garoowe waana fadhiga dhexe ee dawladda. 

2. Magaalo madaxda waxaa lagu dhaqayaa xeer u gaar ah. 

Qodobka 10aad 
CALANKA, ASTAANTA IYO HEESTA DAWLAD 

GOBOLEEDKA PUNTLAND 

1. Calanka Puntland Waa tartan furan 

2. Astaanta Dawlad goboleedka Puntland waa tartan furan 

3. Heesta Calanka waa tartan furan 

Madaxa II 
XUQUUQDA AASAASIGA AH IYO DAM MAANAD-QAADKA 

QOFKA 

Qaybta 1aad 
XUQUUQDA SHAKHSIGA AH IYO LAALIDDEEDA 

Xubinta Koowaad 
XUQUUQDA SHAKHSIGA AH 

Qodobka 11aad 
SINNAANTA DADKA 

1. Dhammaan dadku waa siman yahay Sharciga hortiisa. 

2. Qofna laguma takoori karo midabka, diinta, dhalashada, jinsiyadda, 
hantida, fikradda uu aaminsan yahay, siyaasadda, afka iyo isirka. 

3. Dastuurka ayaa dammaanad qaadaya xuquuqda dadka laga tiro badan 
yahay. 

Qodobka 12aad 
XORRIYADDA CAQIIDADA 

1. Qofka aan muslimka ahayni  xor ayuu u yahay Caqiidadiisa, 
lagumana khasbi karo mid kale. 

2. Qofka muslimka ahi caqiidadiisa kama noqon karo. 

Qodobka 13aad 
XORRIYADDA FIKRIGA 

1. Qof  kasta xor buu u yahay fikraddiisa waana soo bandhigi karaa. 
Faafreeb horudhac ahi waa reebban yahay. 

2. Qofku waxa uu fikraddiisa ku cabbiri karaa qaab hadal, saxaafadeed, 
qoraal, muuqaal, suugaan iyo habab kale oo sharciga iyo anshaxa 
waafaqsan. 

Qodobka 14aad 
AASAASIDDA IYO KA-MID-NOQOSHADA URURRADA 

BULSHADA 

1. Qof kasta wuxuu xaq u leeyahay in uu aasaaso, ka mid noqdo ama ka 
qayb qaato hawlaha ururrrada dhaqan-dhaqaale, bulsho, Isboorti  iyo 
cilmi, haddaan sharci ka reebin.  

2. Aasaasidda ururradu waa inay waafaqsan yihiin qaanuunka dalka iyo 
danaha ummadda Puntland. 

3. Waxaa reebban ururada leh dabeecad qabiil ama ciidan. 

Qodobka 15aad 
XORRIYADDA DHAQDHAQAAQA 

1. Qof  kasta waxa uu u madaxbannaan yahay inuu dalka ka maro ama 
ka dego meel kasta oo uu rabo iyo inuu dalka ka baxo kuna soo laabto 
goortii uu doono.  

2. Sharci iyo xeer-hoosaadyo u gaara ayaa caddayn doona xadaynta xaqa 
dhaq-dhaqaaqa. 

Qodobka 16aad 
LAHAANSHAHA HANTIYEED 

1. Qof kasta waxa uu xaq u leeyahay in uu hanti yeesho, u maamusho, 
ugana faaôiideysto si sharciga waafaqsan.  

2. Sharciga ayaa qeexaya duruufaha iyo habraaca lagu xaddidi karo xaqa 
shakhsiga ee la xariira hantidiisa. 

3. Xorriyadda wax soo saarku way bannaan tahay,  waxaase shardi u ah 
in  wax soo saarayaashu ay oofiyaan shuruudaha sharci iyo maamul 
ee dalka u degsan. 

4. Qofna lagama qaadi karo khidmad/kharash, hantidiisana lalama 
wareegi karo iyadoo aan loo cuskan sababo sharciga waafaqsan. 

Qodobka 17aad 
NOLOSHA IYO NABADGELYEYNTA JIRKA 

1. Qof kasta waxa uu xaq u leeyahay noloshiisa marka laga reebo qof 
lagu fuliyay xukun maxkamadeed oo kama dambays ah. 

2. Qof kasta waxa uu xaq u leeyahay nabadgelyayanta jirkiisa iyo 
sharaftiisa. 

3. Waxaa reebban denbiyada laga galo xaqa nolosha iyo nabadgelyada 
qofka sida xasuuq, jirdil, xarig iyo dil aan sharciga waafaqsanayan. 

Qodobka 18aad 
MADAXBANNAANIDA QOFKA 

1. Qofna madaxbannaanidiisa lagama qaadi karo, xannibaad kasta oo 
lagu sameeyana waa inay sharciga ku caddahay. 

2. Addoonsiga iyo ka-ganacsiga dadku way reebban yihiin. 

3. Madaxbannaanida qofka waxaa shardi u ah in aaney ka hor imanayn 
shareecada islaamka, xeerarka, anshaxa guud, xasiloonida dalka ama 
xuquuqda qof kale. 

Qodobka 19aad 
MAGANGELINTA SIYAASADEED & ISU-CELINTA 

EEDAYSANEYAASHA/DENBIILAYAASHA 

1. Qofka shisheeyaha ah oo weydiista Dawlad Goboleedka Puntland 
magangelyo siyaasadeed waa la siin karaa, haddii uu buuxiyo 
shuruudaha u dhigan magangelinta, iyada oo la tixgelinayo 
heshiisyada caalamiga ah. 

2. Waxaa reebban in muwaaddin Puntland ah loo gacan geliyo dal kale. 

3. Puntland way u gacangelin kartaa dalkii uu ka soo baxsaday denbiile 
ama eedaysane shisheeye ah haddii uu jiro heshiis isu-celin oo u 
dhexeeya Puntland iyo dalka weydiistay celintiisa/celinteeda. 

4. Qofna looma dhiibi karo arrimo siyaasadeed awgood. 

Qodobka 20aad 
AMMAANKA HOYGA 

1. Hoyga iyo meelaha kale ee la deggan yahay waxay leeyihiin 
xurmayntooda.  

2. Ma bannaana baaridda, basaasidda iyo gelidda hoyga amar Garsoore 
oo sababaysan laôaantiis, haddii aanu gelin hoyga qof dembiile ah oo  
boolisku ku raad-joogo  ama aanu isla wakhtigaas fal-dembiyeed ka 
dhacayan hoyga dhexdiisa. 

3. Waxaa waajib ah in si toos ah loogu akhriyo deggenaha amarka 
Garsooraha inta aan lagu dhaqaaqin baarista, baarahana waxaa ka 
reebban ku xad-gudubka sharciga. 

Qodobka 21aad 
XAQA SAXAAFADDA 

1. Saxaafadda iyo warbaahinta xorta ahi waa ay ka madaxbannaan yihiin 
faraggelin Dawladeed, waxayana u hoggaansamayaan sharciga oo 
keliya. 

2. Xeer gaar ah ayaa faahfaahinaya nidaamka saxaafadda. 

Qodobka 22aad 
XORRIYADDA ISGAARSIINTA 

Qofna lama faraggelin karo waraaqihiisa boostada, xiriirkiisa 
isgaarsiineed iyo qoraalladiisa gaarka ah, marka laga reebo xaaladaha 
xeerku banneeyo baaritaankooda, dabagalkooda, ama dhegaysigooda. 
Marka taas lagu tallaabsanayo waa inuu jiraa amar garsoore oo 
sababaysan. 

Qodobka23aad 
BANNAANBAXYADA 

1. Qof kasta waxa uu xor u yahay in uu abaabulo, ka qaybqaato  
bannaanbaxyo ku salaysan hab nabadgelyo waase in uu sii wargeliyaa 
hayôadaha ay khusayso. 

2. Bannaanbaxyada waxaa lagu joojin karaa sababo lid ku ah Diinta 
Islaamka, caafimaadka, anshaxa, amniga iyo xasilloonida dalka. 
Sharciga ayaa tilmaamaya masôuuliyidda iyo habraaca lagu joojin 
karo bannaanbaxyada. 

Qodobka 24aad 
XAQA DACWADA IYO ISDIFAACA. 

1. Qof kasta waxa uu xaq u leeyahay in uu dacwad qaanuunka 
waafaqsan ka furto maxkamadda awoodda u leh. 

2. Qof kasta waxaa uu xaq u leeyahay inuu iska difaaco maxkamdda 
horteeda. 

3. Qof kasta oo aan iska difaaci karin maxkamdda horteeda, ama aan 
kari karin inuu qareen qabsado dawladda ayay waajib ku tahay in ay u 
qabato qareen difaaca. 

4. U irkashada caddaaladdu waa lacag laôaan, haddii aan sharci gaar ahi 
bannayn. 

Qodobka 25aad 
DEMBIGA IYO CIQAABTA 

1. Ciqaabta dembi waxay ku koobnaanaysaa qofka geystay fal-
dembiyeedka oo keli ah. 

2. Qofna looma qaban/xiri karo, loomana ciqaabi karo fal markii uu 
galay aan dembi ku ahayan qaanuunka. 

3. Ciqaab aan maxkamad ka soo bixin cidna laguma fulin karo. 

Qodobka 26aad 
XUQUUQDA EEDAYSANAHA 

1. Eedaysanaha waxaa loo aqoonsan yahay denbilaawe ilaa si qaanuunka 
waafaqsan maxkamadi ugu xukunto gelid denbi. 

2. Eedaysanahuhu wuxuu xaq u leeyahay in la dhawro  nabadgelyadiisa 
iyo sharaftiisa aadaminnimo 

3. Eedaysanaha laguma hayan karo meel aan qaanuunku bannayan. 

4. Eedeysane kasta  waa in 48 saacadood gudahood lagu hor geeyo 
maxkamad. 

5. Eedaysanaha waa in  maxkamadda awoodda u lihi si tifaftiran ugu 
akhrido uguna macnayso dembiga lagu soo oogey. 

6. Eedaysanuhu waxa uu xaq u leeyahay in ay soo booqdaan eheladiisa, 
qareenkiisa, dhakhtarkiisa iyo asxaabtiisa, waana la damiinan karaa 
haddii sharcigu oggol yahay. 

7. Eedaysanuhu waxa uu xaq u leeyahay in uu qareen difaaca qabsado.  

8. Eedaysanaha laguma khasbi karo qirashada dembiga loo haysto. 

Qodobka 27aad 
XUQUUQDA QOFKA XUKUMAN 

1. Qofka ay M axkamadi xukuntay oo xiran waxa uu xaq u leeyahay 
ilaalinta nabadgelyadiisa iyo sharaftiisa aadaminnimo. 

2. Xukumanuhu waxa uu xaq u leeyahay in ay soo booqdaan eheladiisa, 
qareenkiisa, dhakhtarkiisa iyo asxaabtiisa. 

3. Qofka maxbuuska ahi waxa uu xaq u leeyahay daryeel caafimaad, 
cunto iyo waxbarasho. 

4. Qofka maxbuuska ahi waxa uu xaq u leeyahay xuquuqda caalamiga 
ah ee maxaabiista. 

5. Xukumanuhu waxa uu xaq u leeyahay in uu Rafcaan ka qaato 
xukunkii maxkamaddu ku ridday. 

Xubinta Labaad 
LAALIDDA XORRIYADAHA MADANIGA AH 

Qodobka 28aad 
XAALADAHA DEGDEGGA AH. 

1. Haddii ay dalka ka dhacaan dagaallo, weerar lagu soo qaado, gadood, 
masiibooyin dabiici ah, cudurro faafa iyo xasilloonida dalka oo 
qalalaase ku dhaco dammaanadaha ku cad qodobbada 13, 15, 20, 21, 
22, iyo 23 si ku meelgaar ah waa loo laali karaa. Laalidda xuquuqda 
ku xusan qodobka 23 laguma dabbaqi karo kulammada iyo 
bannaanbaxyada diimeed, dhaqan iyo isboorti. 

2. Xaaladda degdegga ah waxaa lagu soo rogi karaa dalka oo dhan ama 
qaybo ka mid ah. 

3. Golaha Xukuumadda oo keli ah ayaa soo rogi kara xaalad degdeg ah. 

4. Xaaladda degdegga ah kama ay badan karto 30 beri , haddayse weli 
taagan yihiin xaaladihii khasbay Golaha Wakiillada oo keli ah ayaa 
cusboonaysiin kara muddo aan 30 beri ka badnayn. 

5. Haddii ay suulaan duruufihii khasbay xaaladda degdegga ah ama  aan 
Golaha Wakiilladu cusboonaysiin, xaaladda degdeggu taagnaan 
meyso. 

Qaybta Labaad 
XUQUUQDA BULSHADA 

Xubinta Koowaad 
QOYSKA 

Qodobka 29aad 
XUQUUQDA QOYSKA 

Qoysku waa aasaaska bulshada oo ka bilawda nin iyo haweenay 
qaangaaray oo si sharciga waafaqsan isku guursaday iyo carrurtooda, 
sharciga ayaana dammaanad qaadaya sugnaantiisa. 

Qodobka 30aad 
XAQUUQDA CARRUURTA 

1. Carruur waxaa loola jeedaa qof kasta oo toban iyo shan (15) sano ka 
yar. 

2. Ilmuhu waxa uu xaq u leeyahay nolol, magac, jinsiyad, korriimo  iyo 
waxbarasho. 

3. Waxaa reebban shaqada wax u dhimaysa carruurta noloshooda, 
dhaqankooda, korriimadooda iyo waxbarashooda. 

4. Waxaa reebban in la soo rido ilmaha caloosha hooyada ku jira, haddii 
aanay  jirin xaalad adag oo hooyada nolosheeda khatar gelineysa, 
uuna caddeeyo dhakhtar aqoonteeda leh. 

Qodobka 31aad 
WAXBARASHADA 

1. Qof  kasta xaq ayuu u leeyahay inuu waxbarasho helo. 

2. Horumarinta iyo baahinta wax barashadu waa waajib saaran 
Dawladda. 

3. Dawladda ayaa u xilsaaran ciribtirka akhris iyo qoris la'aanta, iyo 
horumarinta af Soomaaliga. 

4. Waxbarashada asaasiga ah  ee carruurtu waa khasab. Dawladda 
ayaana u xilsaaran helitaanka agabka iyo hawlwadeennada 
waxbarshada, Marka duruuftu saamaxdona dawladdu waa  inay 
gaarsiisaa dugsiyada sare. 

5.  Dawladdu waxay dhiirrigelineysaa Jamciyadaha waxbarashada 
diimeed iyo kuwa maadiga ee gaarka ah.  

6. Waa masôuuliyadda dawladda diyaarinta iyo hubinta ku dhaqanka 
manhajka heerka dugsiyada hoose /dhexe iyo sare. 

7. Barashada iyo tarbiyadda diinta islaamku waa dariiqad asaasi ah 
dhammaan heerarka waxbarashadana waa ku khasab.  

8. Qofka qaangaarka ahi waa u madaxbannaan yahay doorashadiisa 
waxbarasho iyo xirfadeed, dawladdana waxaa waajib ku ah 
dhiirrigelinta waxbarashada dadka waaweyn iyo tan haweenka. 

9. Waxaa la furan karaa Dugsiyo waxbarasho, kuwo xirfadeed iyo 
jaamacado gaar ah oo waafaqsan manhajka dawladda, kuna salaysan 
baahida iyo siyaasadda wax-barashada dalka. 

10. Dawladda xil ayaa ka saaran horumarinta hiddaha iyo dhaqanka. 

11. Dawladda waxaa waajib ku ah in ay taabbageliso tacliinta sare.  

12. Xeer gaar ah ayaa nidaaminaya waxbarashada gaarka ah. 

Qodobka 32aad 
CAAFIMAADKA 

1. Helitaanka adeegga caafimaadka guud ee dadwaynaha, ka hortag iyo   
daaweynba waa masôuuliyadda Dawladda, waana inay taabbageliso 
hannaanka caafimaad ee dalka u degsan. 

2.  Caafimaadka carruurta iyo haweenku wuxuu leeyahay mudnaan gaar 
ah. 

3. Dawladdu waxay oggoshahay Dadweynta caafimaad ee gaarka ah 
waxaana la furan karaa cusbitaallo iyo xarumo caafimaad  oo gaar loo 
leeyahay.  

4. Adeegga caafimaad ee gaarka loo leeyahay waxaa nidaaminaya sharci 
gaar ah, dawladda ayaana kormeereysa. 

Qodobka 33aad 
AGOOMAHA, CURYAAMADA, GARAAD DHIMANKA IYO 

DADKA GABOOBEY 

1. Agoonta, curyaamiinta, garaad-dhimmanka,  dadka gaboobey iyo qof 
kasta  oo aan is daryeeli karin, cid daryeeshaana  aaney jirin, 
dawladda ayay waajib ku tahay in ay daryeesho. 

2. Dawladdu waa in ay dhiirrigelisaa, samaysaana  hayôado gargaara iyo 
xarumo lagu xannaaneeyo dadka ku xusan faqradda 1aad ee qodobkan. 

3. Xeer gaar ah ayaa qeexaya dadka loo aqoonsanayo in aaney isdaryeeli 
karin. 

Qodobka 34aad 
XUQUUQDA HAWEENAKA 

1. Dawladda waxaa waajib ku ah horumarinta iyo dammaanadqaadka 
xuquuqda haweenka. si waafaqsan diinta Islaamka. 

2. Sharci Golaha Wakiilladu meelmariyo ayaa lagu qeexayaa saami gaar 
ah oo loo qoonddeeyo haweenka si sare loogu qaado kaalintooda 
dhaqaale, bulsho iyo siyaasadeed 

 

Qodobka 35aad 
SHAQAALAHA 

 

1. Dawladdu waxay u xil saaran tahay shaqo-abuurista iyo tayeynta 
tababbarrada shaqaalaha. 

2. Waxaa reebban shaqo khasab ah, haddii aan qaanuunku si kale u 
tilmaamin. 

3. Shaqaale kasta waxa uu xaq u leeyahay mushahar u dhigma shaqada 
uu qabto. 

4. Shaqaale kasta waxa uu xaq uu leeyahay maalin nasasho ah 
toddobaadkiiba, fasax sannadeed, fasax dhalmo oo u gaar ah 

haweenka iyo fasaxa ciidaha ee qaanuunku jideeyay, iyada oo aan 
xuquuqdiisa mushahar wax loo dhimin. 

5. Dawladdu waa in ay daryeeshaa shaqaalaha jir ahaan iyo damiir 
ahaanba. 

6. Shaqaalahu waxa ay xaq u leeyihiin in ay cabashadooda ku muujiyaan 
bannaanbax ama shaqo-joojin si xeerka waafaqsan. Ciidammada 
qalabka sida shaqa joojin ma samayn karaan. 

7. Shaqaalaha iyo loo shaqayayaashuba waxay xaq u leeyihiin iney 
yeeshaan ururro u dooda danahooda.  

8. Shaqaale  kasta waxa uu xaq u leeyahay in uu doorto shaqada iyo loo 
shaqeeyaha uu rabo. 

Qodobka 36aad 
BADBAADADA SHAQAALAHA 

1. Dawladda ayaa dejinaysa sharciga shaqaalaha isla markaana 
samayanaysa hayôadaha dammaanadqaadaya xaqa hawlgabka 
shaqalaha gaarka ah iyo kan dawladdaba. 

2. Qof kasta oo xil u haya dawladda oo ku dhaawacma shaqada, jirrada 
ama hawlgab noqda waxa uu xaq u leeyahay daryeel qaanuunka 
waafaqsan. 

3. Qof kasta oo u shaqeeya dawladda oo ku geeriyooda shaqada, qoyskii 
uu ka dhintay wuxuu dawladda xaq ugu leeyahay magdhow.  

4. Xukuumaddu waxay shaqaalaha dawladda iyo kuwa gaarka ahba u 
dejineysaa hab dammanad-qaad shaqaale oo ay maalgeliyaan 
dawladda, loo shaqeeyaha iyo shaqaaluhuba. 

Qaybta 3aad 
MUWAADDINIINTA IYO HABRAACA 

DOORASHOOYINKA 

Qodobka 37aad 
MUWAADDINNIMADA 

1. Qof kasta oo leh jinsiyadda Puntland waa muwaaddin Puntland.  

2. Muwaaddinka Puntland luminmaayo muwaaddinnimidiisa haddii uu 
qaato jinsiyad dal kale. 

Qodobka 38aad 
XUQUUQDA MUWAADDINKA 

Muwaaddin kasta oo daôadiisu gaartay siddeed iyo toban (18) sano, 
wuxuu xaq u leeyahay: 

(a)  Inuu ka qayb-galo hawlaha doorashooyinka iyo inuu cod bixiyo. 
(b) Inuu sameeyo ama ku biiro xisbi siyaasadeed. 
(c) Inuu xilliyada doorashada u tartamo xilalka dalka, hadii uu 

shuruudaha buuxiyo. 

Qodobka 39aad 
XAQA BANDHIGIDDA CABASHADA 

1. Muwaaddin kasta waxa uu xaq u leeyahay in uu cabashadiisa qoraal 
ugu diro Madaxweynaha, Barlamaanka, xukuumadda, iyo madaxda 
kale ee dawladda. 

2. Xafiiska uu qoraalka cabashadu u socdo waa inuu kaga jawaabo (45) 
beri gudahood. 

Qodobka 40aad 
WAAJIBAADKA MUWAADDINKA 

1. Muwaaddin kasta waxaa waajib ku ah: 
          

 (a) Dhawridda diinta islaamka, dastuurka iyo xeerarka kale ee 
dalka. 

         (b) Adkayanta midnimada ummadda iyo ilaalinta jiritaanka 
qarannimada Puntland. 
(c) Codbixinta xilliyada  doorashooyinka. 
(d) Bixinta canshuuraha ku waajibay. 
(e) Ka-qaybgalka difaaca Puntland markii loogu yeero ama ay la soo 
gudboonaato. 

2. Sharciga ayaa qeexaya ciqaabta lagu mutaysanayo gudasho la'aanta 
waajibaadka ku xusan qodobkan. 

Qodobka 41aad 
HAKINTA XUQUUQDA MUWAADDINKA 

Xuquuqda muwaaddinka waa la hakin kara haddii ay dhacdo: 
(a) In qofku ku jiro xabsi xukun suge ah ama mid maxkamadi ku 

xukuntay, hakinta xuquuqdu waxay taagnaanaysa ilaa iyo inta 
maxkamdi ka siideyso xabsiga ama uu dhammaysto muddadii 
xabsiga. 

(b) In qofku yahay garaad-dhimman,ama Maxkamadi caddayso 
inaanu gudan karin xilkiisa. 

Qodobka 42aad 
DOORASHOOYINKA 

1. Muwaaddin kasta oo buuxiya shuruudaha doorashada wuxuu xaq u 
leeyahay inuu wax doorto lana doorto. 

2. Xubnaha Golaha Wakiillada iyo Golayaasha Degmooyinka waa 
mansabyada dadweynuhu tooska u dooranayaan. 

3. U codayanta mansabyadaas waa inay u dhacdaa si dimuqraaddi ah 
waafaqsanna nidaam sharci ah oo ay maamulayso hayôad 
madaxbannaan oo leh awood dastuuri ah. 

4. Codbixintu waxay noqonaysaa mid caam ah, dadku u simanyahay, 
shakhsi ah, qarsoodi ah, waxaana reebban in qof lagu farageliyo 
doorashada meesha uu codka marinayo. 

5. Sharciga ayaa xaddidaya aagagga doorashooyinka ee Golaha 
Wakiillada iyo Golayaasha Degmooyinka. Nidaamka doorashooyinku 
wuxuu noqonaya saamiga xisbi kastaa ku yeelanayo Golayaasha  mid 
u dhigma tirada codbixinta ee uu helo (proportional rapresentation). 
Tirada kuraasta uu gobol ku yeelanayo Golaha wakiillada iyo 
xubnaha golayaasha degmooyinka waxay ku xirraanaysaa hadba inta 
uu leôeg yahay dadweynaha ku nool gobolka ama degmada. 

6. Taariikhda ay qabsoomeyso doorashadu waxaa goynaya hayôadda 
doorashada, waase in aaney noqon laba bilood ka yar ama afar bilood 
ka badan dhammaadka muddada golayaasha markaas xilka haya. 

7. Inta aan la gudogelin doorashooyinka waa inuu jiro sharci gaar ah oo 
lagu hagayo arrin kasta oo la xariirta doorasho dimuqaraaddi ah. 

Qodobka 43aad 
DADKA AAN IS- SHARRIXI KARIN 

1. Dadka ka tirsan ciidammada qalabka sida ee aan hawlgabka ahayan 
iyo garsoorayaashu xubin kama noqon karaan xisbiyada siyaasadda, 
isumana sharrixi karaan doorashooyinka. 

2. Hawl-wadeennada dawladdu isma  sharrixi karaan haddi aanay iska  
casilin xilalka ay hayaan. Sharciga doorashada ayaa sheegaya 
wakhtiga kama dambaysta ah ee ay tahay inay is casilaan haddii ay 
doonayaan inay tartanka doorashooyinka ka qaybgalaan. 

Qodobka 44aad 
XISBIYADA 

1. Dawlad Goboleedka Puntland waxaa lagaga dhaqmayaa nidaamka 
xisbiyada badan. 

2. Saddexda urur-siyaasadeed ee ugu codadka badan doorashada ugu 
horreysa ee Golayaasha Degaanka ayaa xaq u yeelanaya inay 
nooqdaan xisbiyada siyaasadeed ee sharciga ah. Isla markaana labadii 
xilli-doorasho ka dibba waxaa la furi doonaa tartan cusub ee ururro 
siyaasadeed. 

3. Waxaa reebban xisbiyada iyo ururrada leh muuqaal ciidan ama qabiil. 

4. Qofkii magac xisbi doorasho ku gala kuna guuleysta kursi, kaddibna 
ka baxa xisbiga wuxuu luminayaa kursigii xisbiga ee uu ku 
guuleystey. 

5. Hantida Qaranka ee si guud looga faaôiidaysto sida garoommada 
ciyaaraha, barxadaha iyo warbaahinta dawladda xisbiyadu si siman 
ayay ugu fushan karaan olôolayaashooda siyaasadda iyo hawlahooda 
xisbi oo kaleba. Goobaha kale ee dawladda iyo hantida dawladda 
looma adeegsan karo hawlo xisbi iyo olôolayaal doorasho. 

6. Qof kasta oo lagu eedeeyo inuu hanti dawladeed u isticmaalay dano 
xisbi maxkamad ayaa la horgeynayaa. 

